Кызыклы математика
Рузилә МӨБАРӘКШИНА,

Мамадыш районы Иске Комазан башлангыч мәктәбе укытучысы
Максат. Укучыларда математика фәненә кызыксыну, активлык, игътибарлык, җитезлек тәрбияләү. Укучыларның логик фикерләрен, сөйләм телен үстерү, хәтерен ныгыту, исәпләү күнекмәләрен камилләштерү; фикерләү тизлеген, зирәклекне, уйлап табучанлыкны үстерү, математика фәне буенча белемнәрне тирәнәйтү һәм ныгыту.

Универсаль уку гамәлләре формалаштыру:

Шәхескә кагылышлы УУГ: танып белү эшчәнлегенә карата уңай мөнәсәбәт тәрбияләү, коллектив белән иҗади эшләү процессында катнашу.

Регулятив УУГ: укытучы ярдәмендә дәреснең максатын билгели һәм формалаштыра белү; үткәнгә карап бердәй бәяләү дәрәҗәсендә эш үтәлешенең дөреслеген бәяләү; ясалган хаталарны исәпкә алу һәм эшләрне бәяләүдән соң төзәтүләр кертү.
Коммуникатив УУГ: үзеңнең фикереңне телдән матур итеп әйтә белү; башкаларны ишетә һәм тыңлый белү.
Танып-белү УУГ: танып белү максатын билгеләү; кирәкле информация туплау; үткәндә өйрәнгәнне яңасыннан аера белү; дәреслектән, тормыш тәҗрибәңнән, дәрестә алган информациядән файдаланып сорауларга җавап бирү.

Дәрес тибы: математик КВН.
Җиһазлар: биремнәр язылган карточкалар, презентация, кәгазьдән ясалган геометрик фигуралар, кар бөртекләрендә бирелгән мәсьәләләр, кроссворд.
Төп ресурс: Г.Дорофеев, Т.Миракова. Математика. III сыйныф.

Дәрес барышы.

I. Оештыру өлеше.

1. Уку эшчәнлеген мотивлаштыру.

Укытучы. 

Кыңгырау чыңлый, дуслар,

Дәшеп безне дәрескә.

Яхшы билгеләр генә 

Алыйк без һәммәбез дә!

Укучылар, безнең дәресебезгә урманнан кунаклар килергә чыккан. Аларның кемнәр икәнен без табышмакка җавап тапкач, белербез. 
Кош түгел, оча,

Ябалактан курка,

Чикләвекне ярата,

Сызгырса, урманны яңгырата.

Укучылар. Тиен.

II. Белемнәрне актуальләштерү.

Укытучы. Менә кунакларыбыз да килеп җитте. Укучылар, «Әйләнә-тирә дөнья» фәненнән алган белемнәрегезне искә төшереп китик әле. Тиеннәр кышны ничек үткәрәләр?

Укучылар. Алар чикләвек ярата. Җәен кышка азык әзерли. Күп итеп чикләвек җыя. Гөмбә киптерә. Кыш көне тиен агач куышында яши.

Укытучы. Афәрин, укучылар! Тиеннәр безгә төрле-төрле иҗекләр алып килгәннәр. Әйдәгез, алардан дәресебезнең темасын табыйк әле:
-кы, -ма, -зык, -те, -лы, -ма, -ка

Дәресебезнең темасы – «Кызыклы математика». Без сезнең белән, ике командага бүленеп, математикадан кызыклы биремнәр үтәрбез. Дәресебезнең максатлары нинди булыр икән?

Укучылар. Математика фәненә кызыксыну, активлык, игътибарлык, җитезлек тәрбияләү; фикерләү тизлеген, зирәклекне, уйлап табучанлыкны үстерү, математика фәне буенча белемнәрне тирәнәйтү һәм ныгыту.

(Каралама белән каләм алалар.)

Укытучы. Кунакларыбыз җылына торсыннар, ә без арифметик диктант язарбыз. 

1. 8 не 4 тапкыр арттыр.

2. 28 һәм 36 саннарының суммасы.

3. 40 һәм 4 саннарының өлеше.

4. 5 не ничәгә тапкырлагач, 35 була?

5. Бүлүче – 6, бүленүче 42 булганда өлеш нинди?

6. 5 тән 15 кә кадәрге барлык җөп саннарны әйт.

Хәзер җавапларны тикшерәбез.

III. Төп өлеш.

1. Кроссворд чишү. 

1. Матурлыкка өйрәтәсең

Һәрчак яхшыга әйдәп.

Белем алулары шундый

Күңелле синдә ...

2. Бер саннан икенчесен

Һәрчак киметеп тора.

Киметүче булгач, дустым,

Бу гамәл ... була.

3. Район, авыл, урамнар,

Һөнәр ияләрен дә,

Үрнәк шәхесләрне дә

Без беләбез, өйрәнәбез

... дәресләрендә.

4. Китап укырга утырам

Киеп куям да күзлек.

Аңламаган сүзләр өчен

Каршымда тора ...

5. Кыштан алып керә безне

Ямьле яз айларына.

Сыерчык бураны уйный

Бары бу айда гына.

6. Океаннар, диңгезләр,

Елгалары булса да,
Рәхәтләнеп, колач җәеп

Йөзә алмыйбыз анда.

7. Гел яхшыга өйрәтә ул

Төшерми күңелгә тап.

Дустым, я әйт, нәрсә ул?

Белем чишмәсе – ...

8. Иртән уянамын да

Канатлар тоям иңдә.

Әтиемә, әниемә

Телим хәерле ...

9. Усал җилләр исә тышта

Салкынайды бит көннәр.

Ни арада җәйләр үтеп

Килеп җиткән бу ...

10. Су буенда сазлыкта

Үсә икән бер таныш.

Яфраклары кыяклы

Аның исеме ... 

Җаваплар: 1. Мәктәп. 2. Алу. 3. Тормыш. 4. Сүзлек. 5. Март. 6. Карта. 7. Китап. 8. Иртә. 9. Көзләр. 10. Камыш. (Вертикаль баганада «математика» сүзе чыгарга тиеш.)
2. Капитаннар ярышы.

Сорауларга «әйе» яисә «юк» дип җавап бирегез.

1 нче командага.

1. 28 саны – җөп сан. (Әйе.)
2. 1 тәүлектә 24 сәгать. (Әйе.)
3. 3 м – ул 300 см. (Әйе.)
4. Кояш Җир тирәли әйләнә.(Юк.)
5. 100дән 50не алгач, 50 кала. (Әйе.)
6. 3не 7гә тапкырлагач, 27 була. (Юк.)
7. 30 – ул так сан. (Юк.)
8. Математика фәне – күк җисемнәрен өйрәнүче фән. (Юк.)
9. Умырзая җәй көне чәчәк ата. (Юк.)
10. Кышның беренче ае – декабрь. (Әйе.)
2 нче командага.

1. 42 – ул җөп сан. (Әйе.)
2. Бер атнада 7 көн. (Әйе.)
3. 5 м – ул 300 см. (Юк.)
4. Ай – Җирнең иярчене. (Әйе.)
5. 90нан 6ны алгач, 84 була. (Әйе.)
6. 7не 6га тапкырлагач, 42 була. (Әйе.)
7. 20 – ул так сан. (Юк.)
8. Җөмләнең баш кисәкләрен татар теле дәресендә өйрәнәбез. (Әйе.)
9. Чулпан чәчәге көзен чәчәк ата. (Юк.)
10. Җәйнең беренче ае – июль. (Юк.)
3. Геометрик фигураларны тану.

[image: image1.png]



Физминут.

Бер, ике без бастык,

Чап-чап итеп кул чаптык.

Аякларны бер урында

Тып-тып-тып итеп алдык.

4. Кызыклы мәсьәләләр чишү.

1 нче командага.

• Песи балалары тартмага кереп качкан, 20 аяк кына күренеп калган. Тартмада ничә песи баласы бар?

• Алты каз футбол уйнаган. Берсе өенә кереп киткән һәм тәрәзәдән дусларын санаган. Анда ничә каз калган?

2 нче командага.

• Алмагачта 3 ботак бар, ботак саен 2 алма. Агачта ничә алма?

• 3 метрлы бүрәнәне 1 метрлы кисәкләргә бүләләр. Ничә тапкыр кисәргә кирәк?

5. Карточкаларда биремнәр.
1 нче командага.

1. 54 : 9 + 60 – 60 = 

2. 90 + 4 – 48 : 6 = 

2 нче командага.

1. 7 х 6 – 2 – 0 = 

2. 22 + 5 : 3 – 0 = 

6. Сорауларга җавап бирү.

1 нче командага. 

Кайсы бодайдан кортлар бал ала? (Карабодайдан.)
2 нче командага.

Нинди 2 нота бакчада үсә? (Фасоль.) 

7. «Дөрес җавапны тап». Экология белән бәйләнешле биремнәр (слайдларда күрсәтү).

1 нче командага.

1 га урман бер ел эчендә ничә килограмм кислород бүлеп чыгара?

54 – (24 : 6 + 18) = 

5 кг – 48 200 кг – 32 100 кг – 84 70 кг – 38 

Әгәр кеше бер ел эчендә 200 га урманны киссә нәрсә булачак? Урманнар күбәйсен өчен нәрсә эшләргә кирәк? 

2 нче командага.

Борынгы греклар «скиурид» дип кайсы җәнлекне атаганнар? 

18 + (5 х 7– 9) =

Куян – 17 Керпе – 43 Тиен – 44

«Скиа» грекчадан шәүлә, «аура» – койрык дигәнне аңлата. Тиеннәрнең койрыклары парашют һәм руль рольләрен дә үти. Агачтан агачка сикергәндә тиен койрыгы ярдәмендә юнәлешне үзгәртә ала. Сез тиеннәр турында тагын нинди кызыклы мәгълүматлар беләсез? 

IV. Йомгаклау. Командаларның балларын санау, җиңүче команданы бүләкләү.

Укытучы. Сезгә дәрес кызыклы булдымы? Максатларыбызга ирештекме? Нинди яңа белемнәр алдыгыз?
Укучылар, сез бүген дәрестә бик актив катнаштыгыз, ике команда да бик тырышып эшләде. Барыгызга да зур рәхмәт.

